
 

 

 

 
 

ᓄᓇᕗᑦ ᑐᓐᖓᕕᒃ ᑎᒥᖓ 

 

ᑐᓴᐅᒪᖃᑦᑕᐅᑎᓕᕆᓂᕐᒧᑦ ᐊᑐᐊᒐᖅ 

COMMUNICATIONS POLICY 

 

ᐊᖏᕈᑕᐅᓚᐅᖅᑐᖅ ᑲᑎᒪᔨᓄᑦ ᓅᕙᐃᒻᕙ 2005 

ᑭᖑᓪᓕᕐᐹᒥ ᐋᖅᑭᒋᐊᖅᑕᐅᓪᓗᓂ ᒫᑦᓯ 2015 

 

I. ᐱᔾᔪᑖ 

 

 ᒪᑐᐃᖓᓂᕐᓴᐅᖁᓪᓗᒋᑦ ᑕᑎᒃᓴᐅᑦᓯᐊᓂᕐᓴᐅᖁᓪᓗᒋᓪᓗ ᑐᓐᖓᕕᒃᑯᑦ ᐊᐅᓚᓂᖏᑦ; 

 ᐋᖅᑭᑦᓯᒪᑦᓯᐊᖁᓪᓗᒋᑦ ᑐᓐᖓᕕᒃᑯᑦ ᑐᓴᐅᒪᖃᑦᑕᐅᑎᓕᕆᔨᒃᑯᖏᑦ ᐊᔪᓐᖏᑦᓯᐊᕐᓗᑎᒃ 

ᓱᖏᕐᓲᑎᑦᓴᐅᑦᓯᐊᕐᓗᑎᓪᓗ; ᐊᒻᒪᓗ 

 ᐋᖅᑭᑦᓯᒪᑦᓯᓗᑎᒃ ᐊᐅᓚᔾᔪᓯᕆᓂᐊᖅᑕᖏᓐᓂᒃ ᒪᓕᒐᑦᓴᓂᒃ ᑐᓴᒐᑦᓴᓕᕆᔨᓄᑦ. 

 

II. ᐊᑐᖅᑕᐅᓂᖓ 

 

ᑖᓐᓇ ᐊᑐᐊᒐᖅ ᐃᓕᖓᔪᖅ ᐃᖅᑲᓇᐃᔭᖅᑎᓕᒫᓄᑦ ᐃᓚᒋᔭᐅᓪᓗᑎᒃ ᓯᕗᓕᖅᑏᑦ ᑲᑎᒪᔨᖏᑦ. 

 

III. ᐱᓕᕆᐊᒃᓴᕆᔭᐅᔪᑦ 

 

ᑐᓐᖓᕕᓪᓗᐊᑕᐅᑎᓪᓗᒋᑦ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᐱᓕᕆᐊᖃᕆᐊᓕᖕᓄᑦ ᐊᐅᓚᑦᓯᒍᑎᓂᒃ ᐱᔪᓐᓇᐅᑎᑎᒍᑦ 

ᐊᒻᒪᓗ ᑎᑭᐅᑎᓯᒪᔭᕆᐊᓕᖕᓄᑦ ᐱᓇᓱᐊᒐᑦᓴᓄᑦ ᓇᓗᓇᐃᖅᑕᐅᓯᒪᔪᓂ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᓂ 

ᑭᒡᒐᑐᖅᑕᐅᓪᓗᑎᒃ ᐃᓄᐃᑦ ᓄᓇᕗᒻᒥ, ᑐᓐᖓᕕᒃᑯᑦ ᐃᓄᖕᓂᒃ ᑐᓴᐅᒪᑎᑦᓯᖃᑦᑕᕆᐊᓖᑦ ᐊᐅᓚᓂᕆᔭᖏᓐᓂᒃ. 

 

ᐊᑐᐊᒐᖅ ᐱᔾᔪᑎᓕᒃ ᑐᑭᓯᒃᑲᓐᓂᕈᑎᒃᓴᓕᐊᖑᓯᒪᓪᓗᓂ ᑐᓐᖓᕕᒃᑯᑦ ᓯᕗᓪᓕᐅᔾᔭᐅᔭᕆᐊᓕᖁᑎᖏᓐᓂᒃ, ᑲᒪᒋᔭᖏᓐᓂᒃ 

ᐊᒻᒪᓗ ᐱᓕᕆᐊᒃᓴᖏᓐᓂᒃ ᐊᒃᑐᐊᓂᓕᖕᓂᒃ ᓄᓇᑖᕈᑕᐅᓯᒪᔪᑦ ᐊᑐᓕᖅᑎᑕᐅᕙᓪᓕᐊᓂᖏᓐᓄᑦ, ᐃᑲᔫᑎᒃᓴᒥᓂᒃ 

ᐱᓕᕆᐊᒃᓴᓄᑦ ᐊᒻᒪᓗ ᐱᔨᑦᓯᕋᐅᑎᓄᑦ ᑖᒃᑯᓇᓐᖔᕐᓯᒪᔪᓂᒃ ᐱᔭᕆᐊᓕᖏᓐᓄᑦ ᐊᒻᒪᓗ ᐱᓇᓱᐊᕈᒪᔭᖏᓐᓄᑦ ᐃᓄᐃᑦ, 

ᐊᒻᒪᓗ ᕿᓚᒥᐅᔫᒥᔪᒃᑯᑦ ᑐᓴᖅᑎᑕᐅᓴᕋᐃᔾᔫᒥᖃᑦᑕᓂᕐᓴᐅᖁᓪᓗᒋᑦ ᐃᓄᐃᑦ ᐱᓕᕆᐊᒃᓴᓂᒃ ᐊᒻᒪᓗ ᐱᔨᑦᓯᕋᐅᑎᓂᒃ. 

 

IV. ᑐᓴᐅᒪᖃᑦᑕᐅᑎᓕᕆᓂᕐᒧᑦ ᑐᕌᒐᑦ  

 

ᑐᓐᖓᕕᒃᑯᑦ ᑐᓴᐅᒪᖃᑦᑕᐅᑎᓕᕆᔨᒃᑯᖏᑕ ᑐᕌᒐᖏᑦ: 

 

a) ᐃᑲᔫᑎᒃᓴᐅᓗᑎᒃ ᐃᓄᐃᑦ ᑐᑭᓯᑦᓯᐊᑲᓐᓂᖁᓪᓗᒋᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᕈᑎᓂᒃ, ᐊᒻᒪᓗ 

ᖃᐅᔨᒪᒋᐊᑦᓯᐊᖃᑦᑕᖁᓪᓗᒋᑦ ᐱᔪᓐᓇᐅᑎᒥᓂᒃ ᐊᒻᒪᓗ ᐃᑲᔫᑎᒃᓴᐅᔪᓂᒃ ᓄᓇᕗᒻᒥ ᓄᓇᑖᕐᓂᕐᒧᑦ 

ᐊᖏᕈᑎᑎᒍᑦ ᐊᑐᐃᓐᓇᐅᒪᑎᑦᓯᕕᐅᖁᓪᓗᒋᑦ ᐊᒻᒪᓗ ᐊᑐᖃᑦᑕᕐᓗᑎᒃ ᑐᓐᖓᕕᒃᑯᓐᓂᒃ ᐱᓕᕆᐊᒃᓴᓂᒃ 

ᐱᔨᑦᓯᕋᐅᑎᓂᓪᓗ; 

b) ᐃᑲᔪᖅᑕᐅᖁᓪᓗᒋᑦ ᐃᓄᐃᑦ ᐱᔪᓐᓇᖁᓪᓗᒋᑦ ᖃᐅᔨᒪᔾᔪᑎᒃᓴᖏᓐᓂᒃ ᑐᓐᖓᕕᒃᑯᓐᓂᒃ ᐊᒻᒪᓗ 

ᐱᓕᕆᐊᒃᓴᓂᒃ ᐊᒻᒪᓗ ᐱᔨᑦᓯᕋᐅᑎᓂᒃ; 

 

c) ᓴᖅᑭᐅᒪᑦᓯᖁᓪᓗᒋᑦ ᓱᖏᖅᓲᑕᐅᔪᓐᓇᓯᐊᖅᑐᓂᒃ ᐊᒻᒪᓗ ᑕᑯᑦᓴᐅᑦᓯᐊᕈᑎᒃᓴᖏᓐᓂᒃ ᑐᓐᖓᕕᒃᑯᑦ; 

 

d) ᒪᑐᐃᓐᖔᑦᓯᐊᕐᓗᑎᒃ ᑕᑎᒃᓴᐅᔪᓐᓇᓯᐊᕐᓗᑎᓪᓗ ᑐᓐᖓᕕᒃᑯᑦ ᐊᐅᓚᓂᖏᓐᓄᑦ; 

 

e) ᑐᓴᐅᒪᑎᑦᓯᖃᑦᑕᕐᓗᑎᒃ ᐃᖅᑲᓇᐃᔭᖅᑎᓂᒃ ᑐᓐᖓᕕᒃᑯᑦ ᐱᓕᕆᐊᒃᓴᖏᓐᓂᒃ ᐊᐅᓚᓂᖏᓐᓂᓪᓗ 

ᐱᕚᓪᓕᕐᓯᒪᒍᑎᒃᓴᓂᒃ ᐱᓕᕆᕝᕕᒃᑯᑦ ᑐᓴᐅᒪᖃᑦᑕᐅᑎᑦᓯᐊᕐᓂᖅ ᐊᒻᒪᓗ ᑐᓴᐅᒪᑦᓯᐊᕈᑎᒃᓴᓂᒃ 

ᐊᑐᖃᑦᑕᕐᓗᑎᒃ ᐃᓄᐃᑦ ᑐᓴᖅᑎᑕᐅᒍᑎᖏᓐᓂᒃ;  

 

f) ᖃᐅᔨᒪᔾᔪᑎᒃᓴᖏᓐᓂᒃ ᑐᓐᖓᕕᒃᑯᑦ ᐃᓱᒪᓕᐅᖅᑎᖏᑦ ᑐᑭᒧᐃᓐᓇᐅᖏᑦᑐᖅ ᐊᕙᖕᒧᓕᖓᔪᓂᒃ 

ᐊᔾᔨᒌᓐᖏᑦᑐᓂᒃ ᑐᓴᐅᒪᔾᔪᑎᒃᓴᓕᐅᕐᓯᒪᖃᑦᑕᕐᓗᑎᒃ ᖃᓄᖅᑑᕈᑎᒃᓴᖏᓐᓂᒃ ᑎᑭᐅᑎᓯᒪᖁᓪᓗᒋᑦ 

ᑕᒪᐃᓐᓄᑦ ᒪᓕᒃᑕᐅᒋᐊᓕᓐᓄᑦ; 

 

g)  ᖃᐅᔨᓇᓱᐊᖃᑦᑕᕐᓗᑎᒃ ᐅᖃᐅᓯᒃᓴᖏᓐᓂᒃ ᐃᓄᐃᑦ; 

 

g) ᐊᐅᓚᑦᓯᓗᑎᒃ ᐃᑲᔪᕐᓯᓯᒪᒍᑎᒃᓴᓂᒃ ᑎᒍᓯᒃᑲᓐᓂᕈᑎᒃᓴᓂᓪᓗ ᐊᖏᖅᑕᐅᓯᒪᒍᑎᒃᓴᖏᓐᓂᒃ ᑐᓐᖓᕕᒃᑯᑦ 

ᒐᕙᒪᓕᕆᓂᕐᒧᑦ, ᐱᓕᕆᐊᒃᓴᓄᑦ ᐊᒻᒪᓗ ᐃᓕᖅᑯᓯᕐᒨᖓᔪᓂᒃ ᐊᐅᓚᔾᔪᑎᒃᓴᖏᓐᓂᒃ 

ᐋᖅᑭᒋᐊᕈᑎᒃᓴᐅᔪᓐᓇᖅᑐᓂᒃ ᐱᕙᓪᓕᐊᔪᓕᕆᔨᒃᑯᑎᒍᑦ ᐱᔾᔪᑎᒃᓴᓂᒃ, ᐱᔪᒐᕐᓴᐅᑎᒍᑎᒃᓴᓂᒃ 

ᓴᖅᑭᐅᒪᑎᑦᓯᓂᒃᑯᑦ, ᐱᕙᓪᓕᐊᔪᓕᕆᔨᒃᑯᑎᒍᑦ ᐱᔪᒐᕐᓇᐅᑎᒍᑎᓂᒃ, ᐊᒻᒪᓗ ᒐᕙᒪᓕᕆᓂᒃᑯᑦ 

ᐊᔪᐃᓐᓇᕆᐊᕈᑎᓂᒃ; ᐊᒻᒪᓗ  

 

h) ᑐᓂᓯᓯᒪᓗᑎᒃ ᑐᓐᖓᕕᒃᑯᑦ ᐱᓕᕆᕝᕕᖏᓐᓄᑦ ᑐᓴᐅᒪᒍᑎᒃᓴᓄᑦ ᑐᑭᒧᐊᒍᑎᒃᓴᓂᒃ ᑐᕌᖓᔪᓂᒃ 

ᐱᔭᕆᐊᓕᖏᓐᓄᑦ ᐊᒻᒪᓗ ᑐᕌᒐᖏᓐᓄᑦ ᑐᓐᖓᕕᒃᑯᑦ. 

 

V. ᑐᓴᐅᒪᖃᑦᑕᐅᑎᓕᕆᓂᕐᒧᑦ ᐊᑐᐊᕐᓯᔾᔪᑎᑦ  

 

ᓯᓚᑕᓂᙶᖅᑐᑦ ᑐᓴᐅᒪᑎᑦᑎᒍᑏᑦ ᑲᒪᒋᔭᐅᓂᐊᖅᐳᖅ ᓯᕗᓕᖅᑏᑦ ᑲᑎᒪᔨᖏᓐᓄᑦ, ᐊᐅᓚᑦᓯᔨᒻᒪᕆᖕᒧᑦ 

ᐊᒻᒪᓗ/ᐅᕝᕙᓘᓐᓃᑦ ᐊᓯᖏᓐᓄᑦ ᐊᐅᓚᑦᓯᔨᐅᔪᓄᑦ, ᑕᐃᒪᓐᓇ ᑎᓕᔾᔪᑎᐅᓯᒪᓂᖏᑦ ᐊᐅᓚᑦᓯᔨᒻᒪᕆᖕᒧᑦ ᒪᓕᓪᓗᒋᑦ. 

ᒪᓕᓐᖏᑦᑐᑦ ᑖᑦᓱᒥᖓ ᒪᓕᒋᐊᓕᒻᒥᒃ ᐊᑐᐊᒐᕐᒥᒃ ᐃᓂᖅᑎᖅᑕᐅᓂᕐᒧᑦ ᑎᑭᐅᑎᒍᑕᐅᔪᓐᓇᖅᑐᖅ. 

 

1. ᐱᕙᓪᓕᐊᔪᓕᕆᔨᒃᑯᑦ  

 

ᑖᒃᑯᐊ ᑎᑎᕋᕐᓯᒪᔪᑦ ᑕᕝᕙᓂ ᐊᑐᐊᕐᓯᔾᔪᑎᒃᓴᑦ ᐊᑐᖅᑕᐅᒋᐊᓖᑦ ᐊᒃᑐᐊᓂᓕᓕᒫᓄᑦ ᐱᕙᓪᓕᐊᔪᓕᕆᓂᕐᒧᑦ 

(ᐱᕙᓪᓕᐊᔪᑦ ᑎᑎᕋᕐᓯᒪᔪᑦ, ᓈᓚᐅᑦ, ᑕᓚᕖᓴ, ᐅᕝᕙᓘᓐᓃᑦ ᐃᑭᐊᖅᑭᔾᔪᑎᓄᑦ) ᑕᒪᒃᑯᐊ ᑐᓐᖓᕕᒃᑯᓐᓂᒃ 

ᑐᓴᖅᑕᐅᑎᑕᐅᔪᑦ ᐋᖅᑭᑦᓯᒪᑦᓯᐊᖁᓪᓗᒋᑦ ᐊᔾᔨᒌᑦᑐᒥᒃ ᑐᓴᐅᒪᔭᐅᓗᑎᒃ ᐊᒻᒪᓗ ᐊᔪᓐᖏᑐᕐᔪᐊᓄᑦ ᐱᓕᕆᐊᖑᓯᒪᓗᑎᒃ. 

 

i. ᑐᓴᖅᑕᐅᔪᒪᔪᓕᒫᑦ ᐊᐱᖅᓱᖅᑕᐅᓃᓪᓘᓐᓃᑦ ᐱᕙᓪᓕᐊᔪᓕᕆᔨᒃᑯᓐᓂᒃ ᑐᓂᔭᐅᖃᑦᑕᕆᐊᓖᑦ 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓᓄᑦ. 

 

ii. ᐊᐅᓚᑦᓯᔨᒻᒪᕆᒃ ᐅᔾᔨᕈᓱᑦᑎᐊᐸᓐᓂᐊᕐᐳᖅ ᑕᒪᐃᓐᓂᒃ ᐱᕙᓪᓕᐊᔪᓕᕆᔨᒃᑯᑦ ᑐᒃᓯᕌᕆᓯᒪᔭᖏᓐᓂᒃ 

ᐊᒻᒪ ᐃᓱᒪᓕᐅᕐᓂᐊᕐᓗᓂ ᓯᕗᓕᖅᑎᐅᖃᑕᐅᔪᒧᑦ ᐅᖃᐅᓯᐅᔭᕆᐊᖃᕐᒪᖔᑦ ᐅᕝᕙᓘᓐᓃᑦ 

ᐊᐅᓚᑦᑎᔾᔪᑎᓂᒃ/ᖃᐅᔨᒪᔨᐅᔪᓄᑦ ᐃᖅᑲᓇᐃᔭᖅᑎᓄᑦ ᐅᖃᓪᓚᒃᕕᐅᔭᕆᐊᖃᕐᒪᖔ. 

ᐅᖃᓪᓚᒃᕕᐅᔭᕆᐊᖃᒐᔭᓐᓂᕈᑎᒃ ᒥᒃᓵᓄᑦ ᐊᐅᓚᑦᑎᔾᔪᑏᑦ/ᖃᐅᔨᒪᔨᐅᔪᒧᑦ ᐃᖅᑲᓇᐃᔭᕐᑎᒧᑦ, 

ᐊᐅᓚᑦᓯᔨᒻᒪᕆᒃ ᐅᖃᓪᓚᑦᑎᒋᔭᐅᔪᓐᓇᕐᐳᖅ ᐅᖃᓪᓚᒍᒪᒍᓂ ᐅᕝᕙᓘᓐᓃᑦ ᑎᓕᓯᔾᔪᑎᒋᔪᓐᓇᕆᓪᓗᒋᑦ 

ᐊᓯᒥᓄᑦ ᐊᐅᓚᑦᓯᔨᒧᑦ.  

iii. ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓᓂᒃ ᐊᒻᒪᓗ ᐊᐅᓚᑦᓯᔨᒻᒪᕆᒻᒧᑦ ᐸᕐᓇᐅᔾᔨᓂᕐᒧᑦ 

ᐱᕙᓪᓕᐊᔪᓕᕆᔨᓄᑦ ᐊᐱᖅᓱᖅᑕᐅᓂᕐᓂᒃ. 

 

iv. ᐃᖅᑲᓇᐃᔭᖅᑏᑦ ᐊᒻᒪᓗ ᓯᕗᓕᖅᑏᑦ ᐊᖏᖃᑎᒌᒍᑎᓕᐅᕐᓂᒃᑯᑦ ᐋᖅᑭᑦᓯᔭᕆᐊᖃᓐᖏᓚᑦ 

ᐱᕙᓪᓕᐊᔪᓕᕆᔨᓄᑦ ᑐᓴᖅᑎᑦᓯᓂᕐᒥᒃ ᑭᓇᐅᓂᕐᒥᒃ ᖃᐅᔨᒪᔭᐅᖏᓪᓗᑎᒃ ᐅᕝᕙᓘᓐᓃᑦ 

ᑎᑎᕋᖅᑕᐅᓯᒪᓐᖏᓪᓗᑎᒃ. 

 

v. ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᑦ ᖃᐅᔨᒃᑲᐃᒋᐊᖃᓐᖏᓚᑦ ᐱᕙᓪᓕᐊᔪᓕᕆᔨᓂᒃ 

ᑐᓐᖓᕕᒃᑯᓐᓅᖓᔪᓂᒃ ᖃᓄᐃᓐᓂᐅᔪᓂᒃ, ᐅᕝᕙᓘᓐᓃᑦ ᐱᕙᓪᓕᐊᔪᓕᕆᔨᒃᑯᓐᓂᒃ 

ᐊᐱᕐᓱᖅᑕᐅᔪᓐᓇᑎᑦᓯᒋᐊᖃᓐᖏᓚᑦ ᑭᓯᐊᓂ ᐊᖏᖅᑕᐅᓯᒪᔪᒥᓂᐅᑎᓪᓗᒋᑦ ᓯᕗᓕᖅᑎᓂᒃ 

ᐊᐅᓚᑦᓯᔨᒻᒪᕆᒻᒥᓘᓐᓃᑦ. 

 

vi. ᑐᓐᖓᕕᒃᑯᓐᓂᒃ ᑭᒡᒐᖅᑐᐃᔪᑦ ᐅᖃᓕᒪᔪᑦ ᐱᕙᓪᓕᐊᔪᓕᕆᔨᓄᑦ ᖃᐅᔨᒪᒋᐊᖃᑦᑕᓂᐊᖅᑐᑦ 

ᑐᓴᐅᒪᖃᑦᑕᐅᑎᓕᕆᓂᕐᒧᑦ ᑐᑭᒧᐊᒃᑎᑦᑎᔨᖓ ᖃᐅᔨᒪᑦᓯᐊᕋᓗᐊᕐᒪᖔᖅ ᖃᖓᒃᑯᑦ ᐊᒻᒪᓗ ᓇᓂ 

ᐊᐱᕐᓱᕐᓂᖅᑕᖃᕐᓂᐊᕐᒪᖔᖅ ᐊᒻᒪᓗ ᖃᖓ ᐅᓂᒃᑳᖅ ᑐᓴᖅᑕᐅᑎᑕᐅᓂᐊᕐᒪᖔᖅ ᐃᓄᖕᓄᑦ. 

 

2. ᓴᖅᑭᖅᑕᐅᔪᑦ  

 

ᑖᒃᑯᐊ ᑎᑎᕋᕐᓯᒪᔪᑦ ᐊᐅᓚᒍᓰᑦ ᑐᕌᖓᔪᑦ ᑐᓴᐅᒪᔾᔪᑎᒃᓴᓕᐊᖑᔪᓄᑦ ᐊᒻᒪᓗ ᓴᖅᑭᖅᑕᐅᔪᓄᑦ 

ᑐᓴᒐᑦᓴᓐᖑᖅᑎᑕᐅᔪᓕᒫᓄᑦ, ᐱᕙᓪᓕᐊᔪᑎᒍᑦ ᑐᓴᒐᑦᓴᓕᐊᖑᔪᓄᑦ ᐊᒻᒪᓗ ᖃᓄᐃᓕᐅᕐᓂᕆᔭᐅᓯᒪᔪᓂᒃ ᑐᓴᐅᒪᔾᔪᑎᒃᓴᑦ, 

ᖃᐅᔨᒪᔭᐅᒋᐊᒃᑲᓐᓂᕈᑎᒃᓴᑦ ᐅᖃᓕᒫᒐᕋᓛᑦ, ᐊᑭᓐᓇᒨᒐᑦ ᑐᓴᐅᒪᑎᑦᓯᒍᑎᑦ, ᑕᑯᑦᓴᐅᑎᑕᐅᔪᑦ 

ᐱᔪᒐᕐᓴᐅᑎᑎᑦᓯᒍᑕᐅᔪᓂᓪᓗ, ᑐᓴᕋᑦᓴᓂᐊᖅᑎᒧᑦ ᑎᑎᖅᑲᑦ ᐊᒻᒪᓗ ᑭᐅᔾᔪᑏᑦ ᑐᓴᕋᑦᓴᓂᐊᖅᑎᒧᑦ.  

 

i. ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᐃᖅᑲᓇᐃᔭᖃᑎᖃᕐᓂᐊᖅᑐᖅ ᐱᓕᕆᕝᕕᖕᓂᒃ 

ᓇᓗᓇᐃᖅᑐᐃᓗᑎᒃ ᖃᓄᐃᓐᓂᐅᔪᓂᒃ ᐊᒻᒪᓗ ᓴᖅᑭᖅᑕᐅᔭᕆᐊᓕᖕᓂᒃ ᐅᕝᕙᓘᓐᓃᑦ 

ᐱᔪᒐᕐᓴᐅᑎᒋᐊᒃᑲᓐᓂᕈᑎᒃᓴᓂᒃ. 

 

ii. ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᐃᓚᐅᖏᓐᓇᕆᐊᓕᒃ ᐸᕐᓇᑕᐅᓂᖏᓐᓂ, 

ᐋᖅᑭᓱᖅᑕᐅᓂᖏᓐᓂ ᐊᒻᒪᓗ ᑎᑎᕋᖅᑕᐅᓂᖏᓐᓂ ᑲᒪᒋᔭᐅᕙᓪᓕᐊᓂᓕᒫᖓᓂ. 

 

iii. ᑐᓴᐅᒪᖃᑦᑕᐅᑎᓕᕆᔨᒃᑯᑦ ᐱᓕᕆᕝᕕᐊᑦ ᐊᐅᓚᑦᓯᖃᑦᑕᓂᐊᖅᑐᖅ ᐋᖅᑭᐅᒪᔭᕆᐊᓕᓕᒫᓂ 

ᐃᓄᒃᑎᑑᓕᖅᑕᐅᓂᖏᓐᓂᒃ/ᖃᓪᓗᓈᑎᑑᓕᖅᑕᐅᓂᖏᓐᓂᒃ. 

 

iv. ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᐃᖅᑲᓇᐃᔭᖃᑎᖃᕐᓂᐊᖅᑐᖅ ᐱᓕᕆᕝᕕᖕᓂᒃ 

ᓇᓗᓇᐃᖅᑐᐃᑎᓪᓗᒋᑦ ᑭᒃᑯᓐᓅᖓᓂᐊᕐᒪᖔᑕ ᓴᖅᑭᖅᑕᐅᔪᑦ ᑐᓴᒐᑦᓴᓐᖑᖅᑎᑕᐅᔪᓪᓗ. 

 

v. ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᖃᐅᔨᒃᑲᐃᖃᑦᑕᓂᐊᖅᑐᖅ ᐊᐅᓚᑦᓯᔨᒻᒪᕆᒻᒥᒃ ᐊᒻᒪᓗ 

ᓯᕗᓕᖅᑎᓂᒃ ᑐᓴᒐᑦᓴᓕᐊᖑᕙᓪᓕᐊᔪᓂᒃ ᓴᖅᑭᖅᑕᐅᓂᖏᓐᓂᓪᓗ ᑐᓴᐅᒪᒍᑎᒃᓴᓕᒫᑦ. 

 

3. ᑐᓴᒐᑦᓴᓐᖑᖅᑎᑕᐅᔪᑦ ᐱᕙᓪᓕᐊᔪᓕᕆᔨᑎᒍᑦ ᑲᒪᒋᔭᐅᓯᒪᓂᖏᓐᓂᓪᓗ ᑐᓴᐅᒪᔾᔪᑎᒃᓴᑦ 

 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᐃᖅᑲᓇᐃᔭᖃᑎᖃᕐᓂᐊᖅᑐᖅ ᐃᖅᑲᓇᐃᔭᖃᑎᒋᒋᐊᓕᖕᒥᓂᒃ 

ᑎᑎᕋᕆᐊᓐᖓᐅᑎᑦ ᑎᑎᕋᖅᑕᐅᕙᓪᓕᐊᑎᓪᓗᒋᑦ ᑐᓴᒐᑦᓴᑦ ᑲᒪᒋᔭᐅᓯᒪᓂᖏᓐᓂᓪᓗ ᑐᓴᐅᒪᔾᔪᑎᒃᓴᑦ. 

 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᐊᖏᖅᑕᐅᑎᑦᓯᖅᑳᖏᓐᓇᕆᐊᓕᒃ ᐱᕙᓪᓕᐊᔪᑎᒍᑦ ᑐᓴᒐᑦᓴᓕᐊᖑᔪᓂᒃ 

ᐊᒻᒪᓗ ᑲᒪᒋᔭᐅᓯᒪᓂᖏᓐᓂᒃ ᑐᓴᐅᒪᔾᔪᑎᒃᓴᓂᒃ ᐊᐅᓚᑦᓯᔨᒻᒪᕆᒻᒥᒃ ᐊᒻᒪᓗ ᓯᕗᓕᖅᑎᓂᒃ. 

ᑐᓴᒐᑦᓴᓐᖑᖅᑎᑕᐅᔪᑦ ᓴᖅᑭᖅᑕᐅᔪᑦ ᐊᓯᖏᓐᓅᖓᑉᐸᑦ ᑲᑐᔾᔨᖃᑎᒌᓄᑦ, ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ 

ᑲᒪᓂᐊᖅᑐᖅ ᐊᖏᖅᑕᐅᑎᑦᓯᓂᕐᒥᒃ ᐊᒻᒪᓗ ᓴᖅᑮᓂᕐᒥᒃ ᑕᐃᒃᑯᓇᓐᖓᑦ ᑲᑐᔾᔨᖃᑎᒌᓂᒃ. 

 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᖃᐅᔨᒋᐊᕐᕕᒃᓴᐅᓂᖓᓂᒃ ᑎᑎᕋᕐᓯᒪᐃᓐᓇᕆᐊᓕᒃ ᑐᓐᖓᕕᒃᑯᑦ 

ᑐᓴᒐᑦᓴᓐᖑᖅᑎᑕᓕᒫᖏᓐᓂ. 

 

4. ᓇᓗᓇᐃᒃᑯᓯᖅᑕᐅᓯᒪᔪᑦ ᑎᑎᖅᑲᑦ  

 

ᑖᒃᑯᑐᐊᑦ ᑐᓐᖓᕕᒃᑯᑦ ᓂᕈᐊᖅᑕᐅᓯᒪᔪᖁᑎᖏᑦ ᐊᖏᔪᖅᑲᐅᑏᑦ ᑎᑎᕋᕈᓐᓇᖅᑐᑦ ᓂᕈᐊᖅᑕᐅᓯᒪᔫᖃᑎᒥᓄᑦ 

ᒐᕙᒪᓕᕆᔨᐅᖃᑎᒥᓄᑦ ᑭᒡᒐᖅᑐᐃᓗᑎᒃ ᑐᓐᖓᕕᒃᑯᓐᓂᒃ. ᑖᓐᓇᑐᐊᖅ ᐊᐅᓚᑦᓯᔨᒻᒪᕆᒃ ᑎᑎᕋᕈᓐᓇᖅᑐᖅ ᒥᓂᔅᑕᐃᑦ 

ᑐᒡᓕᖏᓐᓄᑦ ᑭᒡᒐᖅᑐᐃᓗᓂ ᑐᓐᖓᕕᒃᑯᓐᓂᒃ. 

 

ᐊᖏᖅᑕᐅᓂᖓᒍᑦ ᐊᐅᓚᑦᓯᔨᒻᒪᕆᒻᒧᑦ, ᐊᖏᔪᖅᑲᐅᑎᖏᑦ ᐃᖅᑲᓇᐃᔭᖅᑏᑦ ᑎᑎᕋᕈᓐᓇᖅᑎᑕᐅᔪᑦ ᐃᓱᕐᕆᐅᑎᑎᒍᑦ 

ᖃᐅᔨᒪᓂᖃᕆᐊᓕᖕᓂᒃ ᐅᕝᕙᓘᓐᓃᑦ ᑐᓴᐅᒪᔾᔪᑎᒃᓴᓂᒃ ᑭᒡᒐᖅᑐᐃᓗᑎᒃ ᑐᓐᖓᕕᒃᑯᓐᓂᒃ. 

 

5. ᐱᕙᓪᓕᐊᔪᓕᕆᔩᑦ ᑲᑎᒪᖃᑕᐅᓂᖏᑦ  

 

ᐱᕙᓪᓕᐊᔪᓕᕆᔩᑦ ᑲᑎᒪᖃᑕᐅᓂᖏᑦ ᐊᑐᐃᓐᓇᕈᖅᓴᖅᑕᐅᕙᑦᑐᑦ ᑐᓐᖓᕕᒃᑯᑦ ᐊᐅᓚᔾᔭᐃᒋᐊᕈᒪᓕᕋᐃᒻᒪᑕ 

ᐅᔾᔨᕐᓇᓗᐊᖅᑐᓂᒃ ᐱᕙᓪᓕᐊᔪᓕᕆᔨᒃᑯᑎᒍᑦ ᖃᐅᔨᕐᕚᓪᓚᑦᑕᐅᓂᕐᓴᐅᖁᔨᓪᓗᑎᒃ, ᐅᕝᕙᓘᓐᓃᑦ ᐃᓄᓕᒫᓄᑦ 

ᑐᓴᖅᑕᐅᑎᑦᓯᑦᓯᐊᕈᒪᒍᑎᒃ ᖃᐅᔨᒪᔭᐅᑦᓯᐊᓂᐊᕐᒪᑦ. 

 

ᑐᓴᒐᑦᓴᓐᖑᖅᑎᑕᐅᔪᓄᑦ ᑐᑭᓯᑎᑦᓯᒋᐊᕈᑏᑦ ᐋᖅᑭᓱᖅᑕᐅᕙᑦᑐᑦ ᑐᓐᖓᕕᒃᑯᑦ ᐱᕙᓪᓕᐊᔪᓕᕆᔨᒃᑯᓐᓂᒃ ᐊᑕᖏᖅᑐᒥᒃ 

ᑐᑭᓯᒪᑦᓯᐊᖁᔨᓕᕋᐃᒻᒪᑕ ᐱᖕᒪᕆᐅᑕᐅᔪᓂᒃ. 

 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓ ᐸᕐᓇᖃᑦᑕᖅᑐᖅ ᐊᒻᒪᓗ ᐊᐅᓚᑦᓯᓪᓗᓂ ᐱᕙᓪᓕᐊᔪᓕᕆᔩᑦ 

ᑲᑎᒪᑎᑕᐅᓂᖏᓐᓂᒃ ᐊᒻᒪᓗ ᑐᑭᓯᒪᑦᓯᐊᑲᓐᓂᕈᑎᒃᓴᓂᒃ. 

 

6. ᐃᖕᒥᒨᖓᔪᓂᒃ ᐅᖃᖃᑎᖃᕐᓂᖅ ᐱᕙᓪᓕᐊᔪᓕᕆᔨᓂᒃ 

 

ᐃᖕᒥᒨᖓᔪᑦ ᑎᑎᖅᑲᑦ ᑐᓴᒐᑦᓴᓂᐊᖅᑎᒧᑦ ᐅᕝᕙᓘᓐᓃᑦ ᐃᖕᒥᒨᖓᔪᑦ ᐱᕙᓪᓕᐊᔪᓕᕆᔨᒃᑯᓐᓂᒃ ᐊᐱᖅᓱᕈᑕᐅᔪᑦ 

ᐊᖏᔪᖅᑲᐅᑎᓄᑦ ᓄᓇᕗᒻᒥ ᒐᕙᒪᓕᕆᓂᕐᒨᖓᔪᓄᑦ ᐊᔪᖅᑎᑕᐅᔪᒻᒪᕇᑦ ᑭᓯᐊᓂ ᐊᖏᖅᑕᐅᓯᒪᑦᓯᐊᕐᓗᑎᒃ 

ᓯᕗᓕᖅᑎᓄᑦ ᐅᕝᕙᓘᓐᓃᑦ ᐊᐅᓚᑦᓯᔨᒻᒪᕆᒻᒧᑦ ᐊᑐᕐᓗᒋᑦ ᑖᒃᑯᐊ ᐊᑐᐊᒐᑦ. ᐊᖏᔪᖅᑲᐅᑎᖏᑦ ᐃᖅᑲᓇᐃᔭᖅᑏᑦ 

ᐃᓚᒋᔭᐅᓪᓗᑎᒃ ᐱᓕᕆᕝᕕᐅᔪᓂ ᑐᑭᒧᐊᒃᑎᑦᑎᔩᑦ, ᑐᑭᒧᐊᒃᑎᑦᑎᔩᑦ ᐃᑲᔪᖅᑎᖏᑦ, ᒪᓕᒐᕐᓂᐊᖅᑏᑦ, ᐊᑐᐊᒐᓕᕆᔩᑦ 

ᐊᖏᔪᖅᑲᐅᑎᖏᑦ ᐊᒻᒪᓗ ᒐᕙᒪᓕᕆᓂᕐᒨᖓᔪᓂᒃ ᐃᖅᑲᓇᐃᔭᖅᑏᑦ (ᓯᕗᓕᖅᑏᑦ ᐃᑲᔪᖅᑎᖏᑦ ᐊᒻᒪᓗ ᓯᕗᓕᖅᑏᑦ 

ᐊᓪᓚᑦᑎᖏᑦ).  

 

ᑭᓯᐊᓂ ᐊᖏᖅᑕᐅᓯᒪᑦᓯᐊᕐᓗᑎᒃ, ᐃᖅᑲᓇᐃᔭᖅᑎᓕᒫᑦ ᐃᓚᒋᔭᐅᓪᓗᑎᒃ ᓯᕗᓕᖅᑏᑦ ᐊᑐᕆᐊᖃᓐᖏᑦᑐᑦ ᐃᖅᑲᓇᐃᔮᒥ 

ᑕᐃᒎᓯᖏᓐᓂᒃ ᐅᕝᕙᓘᓐᓃᑦ ᐊᑎᖓᓂᒃ ᑲᑐᔾᔨᖃᑎᒌᑦ ᐃᖕᒥᒨᖓᔪᓂᒃ ᐅᖃᖃᑎᖃᕐᓂᐊᕐᓗᓂ ᐱᕙᓪᓕᐊᔪᓕᕆᔨᓂᒃ, 

ᐃᓚᒋᔭᐅᓪᓗᑎᒃ ᑎᑎᖅᑲᑦ ᑐᓴᒐᑦᓴᓂᐊᖅᑎᒧᑦ, ᑐᓴᒐᑦᓴᓕᐊᖑᔪᓂ ᐅᓂᒃᑳᓯᐅᖅᑕᐅᓃᑦ, ᐊᒻᒪᓗ ᑕᓚᕖᓴᒃᑯᑦ ᐊᒻᒪᓗ 

ᓈᓚᐅᑎᒃᑯᑦ ᐅᓂᒃᑳᓯᐅᖅᑕᐅᓃᑦ. 

 

VI. ᓴᖅᑭᐅᒪᑎᑦᓯᒍᑏᑦ ᓇᓗᓇᐃᒃᑯᑕᖅᑎᒍᑦ ᐊᑐᖅᑕᐅᓲᑦ  

 

ᓴᖅᑭᐅᒪᓗᓂ ᐊᔪᓐᖏᓯᐊᖅᑐᓂᒃ ᐊᒻᒪᓗ ᐊᑕᐅᓯᐅᓕᖅᑲᖓᔪᓂᒃ ᑕᑯᓐᓇᖅᑕᐅᓂᖓ ᑐᓐᖓᕕᒃᑯᑦ, ᑕᑯᑦᓴᐅᔪᒃᑯᑦ 

ᓇᓗᓇᐃᒃᑯᑕᒃᑯᑦ ᐊᑐᖅᑕᐅᖃᑦᑕᓲᑦ, ᑖᒃᑯᐊᖑᓪᓗᑎᒃ ᓇᓗᓇᐃᒃᑯᑕᖓ ᓇᓗᓇᐃᕐᓯᒪᔭᐅᔾᔪᑎᖓ ᐊᒻᒪᓗ 

ᐊᑐᓕᖅᑎᑕᐅᓯᒪᓂᖓ ᐋᖅᑭᒋᐊᖅᑕᐅᓯᒪᓂᖓᓘᓐᓃᑦ ᑲᑎᒪᔨᓄᑦ ᐋᖅᑭᒋᐊᖅᑕᒥᓂᐅᒑᖓᑦ, ᐊᑐᖅᑕᐅᒋᐊᓖᑦ 

ᐊᑐᖅᑕᐅᔭᕆᐊᖃᕌᖓᑕ. 

ᐃᓛᒃᑯᑦ ᑐᓐᖓᕕᒃᑯᑦ ᐱᓕᕆᕝᕕᖏᑦ ᓇᖕᒥᓂᖅ ᐋᖅᑭᑦᓱᐃᔭᕆᐊᖃᖅᑎᑕᐅᓐᖏᑦᑐᑦ ᐱᓕᕆᕝᕕᖕᒥᓄᑦ ᓇᓗᓇᐃᒃᑕᕐᓂᒃ, 

ᐃᑭᐊᖅᑭᔾᔪᑎᓂᒃ, ᐅᕝᕙᓘᓐᓃᑦ ᓇᐃᓪᓕᒋᐊᕐᓯᒪᔪᓂᒃ ᐊᔪᖅᑎᑕᐅᔪᑦ ᖃᖓᓕᒫᖅ. 

 

ᑭᓱᑐᐃᓐᓇᐃᑦ ᐋᖅᑭᑦᑕᐅᔪᑦ ᑐᓐᖓᕕᒃᑯᑦ ᐱᓕᕆᕝᕕᖏᓐᓄᑦ ᐋᖅᑭᑦᑕᐅᒋᐊᓖᑦ ᑭᓯᐊᓂ ᑲᒪᖃᑕᐅᓗᑎᒃ 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᐱᓕᕆᕝᕕᐊᑦ ᑕᒪᒃᑯᐊ ᑕᑯᑦᓴᐅᔪᒃᑯᑦ ᓇᓗᓇᐃᒃᑯᑕᕐᓄᑦ ᐊᑐᖅᑕᐅᖃᑦᑕᓲᑦ 

ᒪᓕᑦᑕᐅᓯᐊᕐᓯᒪᖁᓪᓗᒋᑦ ᐊᒻᒪᓗ ᑐᓐᖓᕕᒃᑯᑦ ᓇᓗᓇᐃᒃᑯᑕᖓ ᐊᒻᒪᓗ ᓇᓗᓇᐃᕐᓯᒪᔭᐅᔾᔪᑎᖓ ᓴᐳᔾᔭᐅᓯᒪᖁᓪᓗᒋᑦ. 
 

VII.  ᐅᐊᔭᒨᖅᑐᒃᑯᑦ ᑐᓴᐅᒪᖃᑦᑕᐅᑎᒍᑎᑦ  

 

1. ᐊᑐᖅᑕᐅᖃᑦᑕᕐᓂᖏᑦ (ᐃᑉᐱᐊᔪᒻᒥᒐᑦ) ᐅᖄᓚᐅᑎᕋᓛᑦ  

 

ᐃᓚᒋᔭᐅᑎᓐᓇᒋᑦ ᑭᓯᐊᓂ ᑕᕝᕙᓃᑉᐸᑕ ᐊᑐᐊᒐᕐᓂ, ᑐᓐᖓᕕᒃᑯᑦ ᐅᖄᓚᐅᑎᕋᓛᖁᑎᖏᑦ ᐊᑐᖅᑕᐅᖃᑦᑕᕆᐊᓖᑦ 

ᐃᖅᑲᓇᐃᔮᒨᖓᔪᓄᑦ ᑭᓯᐊᓂ. 

 

ᑐᓐᖓᕕᒃᑯᑦ ᐱᓕᕆᐊᖏᓐᓂᒃ ᐱᔾᔪᑎᖃᕐᓗᓂ ᐃᕐᖐᓐᓇᖅ ᐃᖅᑲᓇᐃᔭᖅᑎ ᐱᓕᕆᑎᑕᐅᖃᑦᑕᕆᐊᖃᕐᐸᑦ, ᑐᓐᖓᕕᒃᑯᑦ 

ᑐᓂᓯᔪᓐᓇᖅᑐᑦ ᑐᓐᖓᕕᒃᑯᑦ-ᐱᖁᑎᖓᓂᒃ ᐊᒻᒪᓗ ᑲᒪᒋᔭᖓᓂᒃ ᐅᖄᓚᐅᑎᕋᓛᒥᒃ ᑐᓐᖓᕕᒃᑯᑦ 

ᐃᖅᑲᓇᐃᔭᖅᑎᖓᓄᑦ ᐃᖅᑲᓇᐃᔮᒧᖓᔪᓄᑦ ᑐᓴᐅᒪᖃᑦᑕᐅᑎᒍᑎᒃᓴᐅᔪᒥᒃ. ᐃᓛᓐᓂᓚᐅᓱᖓᖅ ᑮᑕᑲᐃᓐᓇᖅ 

ᐃᖕᒥᓅᖓᔪᒥᒃ ᐊᑐᕈᓐᓇᖅᑎᑕᐅᒐᓗᐊᕐᓗᓂ, ᐊᑐᖃᑦᑕᖅᑐᑦ ᑐᓐᖓᕕᒃᑯᑦ ᐅᖄᓚᐅᑎᕋᓛᖏᓐᓂᒃ ᓂᕆᐅᒋᔭᐅᕗᑦ 

ᐅᑎᖅᑎᑦᓯᓇᔭᕐᓂᖏᓐᓂᒃ ᑐᓐᖓᕕᒃᑯᓐᓄᑦ ᐊᑐᖃᑦᑕᕐᓯᒪᓂᕐᒥᓄᑦ ᐃᖕᒥᓅᖓᔪᓂᒃ ᐊᑐᓗᐊᖃᑦᑕᓂᕐᐸᒍ 

ᐅᖓᑖᓅᓗᐊᖅᑐᐊᓗᒃ. ᐃᖅᑲᓇᐃᔭᖅᑏᑦ ᐃᓂᖅᑎᖅᑕᐅᕗᑦ ᐊᑐᖅᑎᑦᓯᖃᑦᑕᖁᔭᐅᒐᑎᒃ ᐊᓯᒥᖕᓂᒃ (ᓲᕐᓗ, 

ᐃᖅᑲᓇᐃᔭᖃᑎᒥᓂᒃ ᐃᓚᒋᔭᒥᓂᓪᓘᓐᓃᑦ ᓇᖕᒥᓂᕐᒥᓂᒃ) ᑐᓐᖓᕕᒃᑯᓐᓂᒃ-ᑐᓂᔭᐅᓯᒪᔪᒥᒃ ᐅᖄᓚᐅᑎᕋᓛᒥᒃ 

ᐅᕝᕙᓘᓐᓃᑦ ᓇᓗᓇᐃᒃᑯᓯᖅᑕᐅᓯᒪᓂᖓᓂᒃ ᖃᐅᔨᒃᑲᐅᔾᔨᒋᐊᖃᖅᑎᑕᐅᓐᖏᓚᑦ ᒪᑐᐃᕈᑖᓂᒃ. ᐅᖄᓚᐅᑎᕋᓛᑦ 

ᐊᔾᔨᓕᐅᕈᑎᖏᑦ ᐊᑐᖅᑕᐅᒋᐊᓖᑦ ᐊᓯᖏᓐᓅᖏᑦᑐᖅ ᓈᖕᒪᑦᑐᓂᒃ ᐊᒻᒪᓗ ᐃᑉᐱᒍᓱᑦᓯᐊᕐᓗᑎᒃ ᐊᔾᔨᓕᐅᕆᓗᑎᒃ, 

ᐊᒻᒪᓗ ᐃᖅᑲᓇᐃᔮᒧᑦ-ᑭᓯᐊᓂ ᐊᓯᐊᓅᓐᖏᑦᑐᖅ. 

 

ᐃᖅᑲᓇᐃᔭᕐᓇᑎᓪᓗᒍ ᐊᑭᓕᖅᓱᖅᑕᐅᓇᕐᓗᓂ, ᐃᖅᑲᓇᐃᔭᖅᑏᑦ ᓂᕆᐅᕝᕕᐅᕗᑦ ᐊᑐᖃᑦᑕᓂᐊᕐᓂᖏᓐᓂᒃ 

ᑕᐃᒫᑦᓴᐃᓐᓇᖅ ᐃᑉᐱᒍᓱᑦᓯᐊᕐᓗᑎᒃ ᐊᑐᖃᑦᑕᕋᒥᑐᑦ ᓇᖕᒥᓂᕐᒥᓂᒃ ᐅᖄᓚᐅᑎᕋᓛᒥᒃ ᑕᐃᒫᑦᓴᐃᓐᓇᖅ 

ᓂᕆᐅᕝᕕᐅᒐᒥᒃ ᐊᑐᖃᑦᑕᕋᒥᑐᑦ ᑐᓐᖓᕕᒃᑯᑦ ᐅᖄᓚᐅᑎᖏᓐᓂᒃ. ᐊᑐᓗᐊᖃᑦᑕᕐᓂᖅ ᐅᖓᑖᓅᓗᐊᖅᑐᖅ 

ᐃᖕᒥᒨᖓᔪᓄᑦ ᐅᖄᓚᖃᑦᑕᕐᓂᖅ (ᐃᓚᐅᓪᓗᓂ ᑎᑎᕋᕈᑎᖃᑦᑕᕐᓂᖅ ᐅᖄᓚᐅᑎᕋᓛᒃᑯᑦ) ᐃᖅᑲᓇᐃᔭᕐᓇᑎᓪᓗᒍ, 

ᖃᓄᑎᒋᐅᒐᓗᐊᕐᐸᑦ ᐅᖄᓚᐅᑦ ᐊᑐᖅᑕᐅᓂᖓ, ᐊᕝᕕᖅᑯᑕᐅᓕᕈᓐᓇᕐᒪᑦ ᐃᖅᑲᓇᐃᔭᖅᑎᐅᑉ 

ᐃᖅᑲᓇᐃᔭᕐᓂᕆᔪᓐᓇᖅᑕᖏᓐᓄᑦ ᐊᒻᒪᓗ ᐸᕝᕕᒋᔭᐅᓕᕈᓐᓇᖅᑐᓂ ᐊᓯᒥᓄᑦ. ᐃᖅᑲᓇᐃᔭᖅᑏᑦ ᐃᖕᒥᓅᖓᔪᓂᒃ 

ᐅᖃᓚᖃᑦᑕᕈᓐᓇᖅᑐᑦ ᐃᖅᑲᓇᐃᔭᕐᓇᑎᓐᓇᒍ ᐊᔪᕐᓇᓐᖏᒐᐃᑉᐸᑦ ᐊᒻᒪᓗ ᑕᒪᒃᑯᐊ ᐱᖃᓐᓇᕆᔭᓂ ᐃᓚᓂᓘᓐᓃᑦ 

ᓇᖕᒥᓂᓂ ᖃᐅᔨᒃᑲᕐᓯᒪᑦᓯᐊᕐᓗᒋᑦ ᑐᓐᖓᕕᒃᑯᑦ ᐊᑐᐊᒐᖏᓐᓂᒃ. 

 

ᐊᑐᖃᑦᑕᖅᑐᑦ ᑐᓐᖓᕕᒃᑯᑦ ᐅᖄᓚᐅᑎᕋᓛᖁᑎᖏᓐᓂᒃ ᑕᑯᒋᐊᖃᑦᑕᕆᐊᖃᓐᖏᑦᑐᑦ, ᐴᖅᑲᐃᓗᑎᒃ, 

ᐃᓗᓪᓕᓱᖅᑕᐅᓗᑎᒃ, ᐊᐅᓪᓚᑎᑦᓯᖃᑦᑕᕐᓗᑎᒃ ᐅᕝᕙᓘᓐᓃᑦ ᑐᕌᖅᑎᑦᓯᖃᑦᑕᕐᓗᑎᒃ ᓈᖕᒪᖏᑦᑐᓂᒃ ᑭᓱᑐᐃᓐᓇᕐᓂᒃ, 

ᐃᓚᒋᔭᐅᓪᓗᑎᒃ ᑎᑎᕋᕐᓯᒪᑦᓴᐅᑎᒋᔪᑦ-ᑎᑭᑎᑕᐅᕙᑦᑐᑦ, ᐅᕕᓃᓐᓈᖑᐊᖅᑐᑦ, ᑐᓴᕋᓐᓈᒐᑦ, ᐱᓐᖑᐊᕈᑏᑦ ᐊᒻᒪᓗ / 

ᐅᕝᕙᓘᓐᓃᑦ ᐊᐅᓚᑦᓯᒍᑎᑦ ᐱᓕᕆᐊᒃᓴᓄᑦ ᖃᓄᐃᑦᑐᑐᐃᓐᓇᐃᑦ. ᐅᓄᖅᑐᑦ ᐃᓗᓕᕆᔪᓐᓇᖅᑕᖏᑦ ᐴᖅᑲᖅᑕᐅᔪᑦ 

ᐃᑭᐊᖅᑭᔾᔪᑎᒃᑯᑦ ᐱᖓᔪᐃᖏᓐᓃᖔᖅᑐᓂᒃ ᑎᑎᕋᕈᑎᓂᒃ ᐃᓗᓪᓕᖅᑕᐅᓲᖑᒻᒪᑕ ᑖᒃᑯᐊ ᐱᑕᖃᕋᔪᒻᒪᑕ 

ᐱᕋᔭᒍᑕᐅᓯᒪᔪᓃᓐᖔᖅᑐᓂᒃ, ᖃᐅᔨᒪᔭᐅᒍᑎᓂᒃ, ᐊᒻᒪᓗ ᐃᓛᓐᓂᒃᑯᑦ ᐊᐃᑦᑐᕐᓗᐃᒍᓐᓇᖅᑐᓂᒃ, 

ᖁᐱᕐᕆᒍᑕᐅᒍᓐᓇᖅᑐᓂᒃ ᐊᒻᒪᓗ ᓇᕿᑦᑕᐅᑎᒃᑯᑦ ᖃᐅᔨᒍᑎᓂᒃ ᑐᓐᖓᕕᒃᑯᑦ ᐊᖅᑯᑎᓕᒫᖏᓐᓂᒃ 

ᐃᑭᐊᖅᑭᔾᔪᑎᖏᓐᓄᑦ ᓇᓪᓕᐅᒃᑯᒫᖁᑎᖏᑦ ᓱᕋᑦᑕᐅᓗᑎᒃ. 

 

2. ᐅᖓᓯᑦᑐᒧᑦ ᐅᖄᓚᖃᑦᑕᕐᓃᑦ 

 

ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᑦ ᐊᑐᕆᐊᖃᓲᖑᒻᒪᑕ ᑐᓐᖓᕕᒃᑯᑦ ᐅᖄᓚᐅᑎᖏᓐᓂᒃ (ᐃᓚᒋᔭᐅᓪᓗᑎᒃ ᑐᓐᖓᕕᒃᑯᑦ 

ᐅᖄᓚᐅᑎᕋᓛᖁᑎᖏᑦ) ᐅᖃᖃᑎᖃᕆᐊᖃᖅᑎᓪᓗᒋᑦ ᐃᓄᓐᓂᒃ, ᓇᓗᓇᐃᖅᑕᐅᓯᒪᔪᓂᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ, 

ᒐᕙᒪᓂᒃ ᐊᒻᒪᓗ ᐊᓯᖏᓐᓂᒃ ᑎᒍᒥᐊᖅᑎᐅᔪᓂᒃ. ᓄᓇᕗᑦ ᐊᖅᑯᑎᑯᑖᖃᓐᖏᒻᒪᑦ ᐅᖓᓯᒌᑦᑑᑕᐅᓪᓗᑎᒃ ᓄᓇᓖᑦ 

ᐊᒻᒪᓗ ᓄᓇᖓ ᐊᖏᔪᕐᔪᐊᕌᓘᓪᓗᓂ, ᑕᒪᓐᓇ ᐊᑐᕆᐊᖃᕈᑕᐅᒐᔪᒻᒪᑦ ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᓐᓄᑦ 

ᐅᖓᓯᑦᑐᒧᑦ ᐅᖄᓚᖃᑦᑕᕆᐊᖃᕐᓂᕐᒥᒃ. ᐅᖓᓯᑦᑐᒧᑦ ᐅᖄᓚᖃᑦᑕᕈᑏᑦ ᑐᓐᖓᕕᒃᑯᓐᓂ ᐱᓕᕆᐊᒃᓴᐃᓇᕐᓄᑦ 

ᐊᑐᖅᑕᐅᖃᑦᑕᕆᐊᓖᑦ. ᐃᓛᓐᓂᒃᑯᑦ ᐃᖕᒥᒨᖓᔪᓂᒃ ᐅᖃᓚᐅᑎᖏᑦ ᐊᑐᖅᑕᐅᑲᐃᓐᓇᒐᓛᖃᑦᑕᕈᓐᓇᖅᑎᑕᐅᒐᓗᐊᑦ, 

ᐃᖅᑲᓇᐃᔭᖅᑏᑦ ᑭᓯᐊᓂ ᓂᕆᐅᕝᕕᒋᔭᐅᔪᑦ ᐊᑭᓖᓗᑎᒃ ᐅᑎᖅᑎᑦᓯᓇᔭᕐᓂᖏᓐᓂᒃ ᑐᓐᖓᕕᒃᑯᓐᓄᑦ ᐊᑐᖃᑦᑕᓂᕐᒥᓂᒃ 

ᐃᖕᒥᒨᖓᔪᓂᒃ ᐱᓗᐊᖅᑐᒥᓂᐅᑎᓪᓗᒍ ᐊᒻᒪᓗ ᐅᖓᑎᓗᐊᖓᓄᑦ ᐊᑐᖃᑦᑕᖅᑐᒥᓂᕐᓄᑦ. 

 

VIII.  ᑲᓲᒪᔾᔪᑏᑦ ᐃᓄᓕᒫᓄᑦ ᑐᓴᐅᒪᖃᑎᒌᒍᑏᑦ 

 

ᑖᓐᓇ ᐱᔾᔪᑕᐅᓪᓗᓂ ᐊᑐᐊᒐᖅ, ᐱᕙᓪᓕᐊᔪᓕᕆᔨᒃᑯᑦ ᑐᑭᓕᒃ ᓇᓕᑐᐃᓐᓇᖏᑦ ᐊᐅᓚᑦᓯᕕᐅᔪᑦ ᖃᕆᓴᐅᔭᒃᑯᑦ 

ᐃᑭᐊᖅᑭᔾᔪᑎᒃᑯᑦ ᑐᓴᖅᑎᑦᓯᖃᑦᑕᕐᓂᖅ ᐊᒻᒪᓗ ᐅᖃᐅᓯᖃᖃᑦᑕᕐᓂᖅ, ᐃᓚᒋᔭᐅᓪᓗᑎᒃ ᑖᒃᑯᑑᓐᖏᑦᑑᒐᓗᐊᑦ 

ᑕᑯᔭᐅᖃᑦᑕᖅᑐᑦ ᑭᒃᑯᑐᐃᓐᓇᕐᓄᑦ ᑲᓲᒪᔾᔪᑏᑦ ᖃᕆᓴᐅᔭᒃᑯᑦ ᐃᓄᓕᒫᓄᑦ (blog, wikis) ᐃᓅᖃᑎᒌᓄᑦ 

ᐅᖃᖃᑎᒌᒍᑏᑦ ᓲᕐᓗ ᑕᒪᒃᑯᐊ Facebook, LinkedIn, Twitter, Flickr, ᐊᒻᒪᓗ YouTube.  

 

ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᑦ ᐃᓚᓕᐅᑎᖃᑦᑕᕆᐊᖃᓐᖏᑦᑐᑦ ᐃᓅᖃᑎᒌᓄᑦ ᑲᓲᒪᔾᔪᑎᓄᑦ ᐊᑭᓕᕐᓱᖅᑕᐅᓗᓂ 

ᐃᖅᑲᓇᐃᔭᕐᓇᑎᓪᓗᒍ ᑭᓯᐊᓂ ᐊᖏᖅᑕᐅᓯᒪᓗᓂ ᐊᐅᓚᑦᓯᔨᒻᒪᕆᒻᒥᒃ ᐊᒻᒪᓗ / ᐅᕝᕙᓘᓐᓃᑦ   

ᑐᑭᒧᐊᒃᑎᑦᑎᔨᖓᓄᑦ. 

 

ᑐᓴᒐᑦᓴᓐᖑᖅᑎᑕᐅᔪᑦ ᐅᖃᐅᓯᕆᔭᐅᔪᓪᓘᓐᓃᑦ ᑲᓲᒪᔾᔪᑎᒃᑯᑦ ᐃᓅᖃᑎᒌᓄᑦ, ᐱᓗᐊᖅᑐᒥᒃ ᑖᒃᑯᓄᓐᖓᖓᔪᑦ 

ᑐᓐᖓᕕᒃᑯᓐᓄᑦ ᐊᒻᒪᓗ ᑐᓐᖓᕕᒃᑯᑦ ᑲᒪᒋᔭᖏᓐᓄᑦ, ᒪᓕᒋᐊᖃᖅᑎᑕᐅᔪᑦ ᒪᓕᒐᑦᓴᓕᐊᖑᓯᒪᔪᓕᒫᓂᒃ ᑕᒪᐃᓐᓄᑦ 

ᑐᓴᒐᑦᓴᓐᖑᖅᑎᑕᐅᔪᓄᑦ ᐅᖃᐅᓯᕆᔭᐅᔪᓄᓪᓘᓐᓃᑦ ᑖᒃᑯᓇᓂ ᒪᓕᒐᑦᓴᓕᐊᖑᓯᒪᔪᓂ ᐊᒻᒪᓗ ᐊᓯᖏᓐᓂ ᐃᓕᖓᔪᓂ 

ᑐᓐᖓᕕᒃᑯᑦ ᐊᑐᐊᒐᖏᓐᓂ. 

 

ᐊᑐᖅᑕᐅᔪᓕᒫᑦ ᑲᓲᒪᔾᔪᑏᑦ ᐃᓄᓕᒫᓄᑦ ᑐᓴᐅᒪᑎᑦᓯᔾᔪᑎᒃᑯᑦ ᒪᓕᒋᐊᓖᑦ ᑕᐃᒫᑦᓴᐃᓐᓇᖅ ᐱᑦᓯᐊᕆᐊᖃᕐᓂᕐᒧᑦ 

ᐊᑐᖅᑕᐅᔭᕆᐊᖃᖅᑎᑕᐅᔪᓂᒃ, ᐊᐅᓚᓂᕆᔭᐅᔪᓄᑦ ᓇᓛᒎᑦᓯᐊᕆᐊᖃᕐᓂᕐᒧᑦ ᐊᒻᒪᓗ ᑲᓐᖑᓇᖅᑎᑕᐅᔪᓄᑦ 

ᐱᓕᕆᐊᒃᑯᑦ ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᓐᓄᑦ ᐊᑐᖅᑕᐅᑎᑕᐅᑉᐸᑕ. 

 

ᑲᓲᒪᔾᔪᑎᓂᒃ ᐃᓄᓕᒫᓄᑦ ᑐᓴᐅᒪᑎᑦᓯᔾᔪᑎᓂᒃ ᐊᑐᖃᑦᑕᖅᑐᑦ ᐊᑐᖁᔭᐅᔪᑦ ᐊᖏᖅᑕᐅᓯᒪᓂᕐᒧᑦ ᐊᑎᓕᐅᕐᕕᖕᒥᒃ 

ᐅᖃᕐᓯᒪᔪᓂᒃ ᐅᖃᓕᒪᓐᖏᓂᕐᒥᓂᒃ ᓇᓗᓇᐃᖅᑕᐅᓯᒪᔪᒃᑯᑦ ᑭᒡᒐᖅᑐᐃᓂᕐᒧᑦ ᑐᓐᖓᕕᒃᑯᓐᓂᒃ. ᑭᓯᐊᓂ ᑕᒪᒃᑯᐊ 

ᐊᖏᖅᑕᐅᓯᒪᓂᕐᒧᑦ ᐊᑎᓕᐅᕆᐊᓖᑦ ᐊᑑᑎᖃᕈᓐᓇᓯᐊᖅᑐᑦ ᐃᓛᓐᓂᓚᐅᓱᖓᖅ ᖃᓄᐃᓕᐅᕈᑕᐅᔪᓄᑦ ᐊᒻᒪᓗ 

ᓈᖕᒪᔾᔮᖏᑦᑐᖅ ᓴᐳᔾᔨᓯᒪᓂᕐᒥᒃ ᐊᑐᖅᑐᒥᒃ ᐊᑐᖅᑐᖅ ᑕᓐᓇ ᐅᖃᓕᒪᑎᓪᓗᒍ ᑐᓐᖓᕕᒃᑯᓐᓅᖓᔪᓂᒃ ᐅᕝᕙᓘᓐᓃᑦ 

ᑐᓐᖓᕕᒃᑯᑦ ᑲᒪᒋᔭᖏᓐᓄᑦ. 

 

ᑐᓐᖓᕕᒃᑯᑦ ᐃᖅᑲᓇᐃᔭᖅᑎᖏᑦ ᐊᑐᕆᐊᖃᓐᖏᑦᑐᑦ ᑲᓲᒪᔾᔪᑎᓂᒃ ᐃᓄᓕᒫᓄᑦ ᑐᓴᐅᒪᑎᑦᓯᔾᔪᑎᓂᒃ 

ᓇᓗᓇᐃᒃᑯᑕᖏᓐᓂᒃ, ᖃᕆᓴᐅᔭᒃᑯᑦ ᒪᑐᐃᕐᓯᔾᔪᑎᓂᒃ ᐊᒻᒪᓗ ᐊᑐᖃᑦᑕᖅᑐᖅ ᐊᑎᖏᓐᓂᒃ ᐊᑐᖅᑕᐅᕙᑦᑐᓂᒃ 

ᑐᓐᖓᕕᒃᑯᑦ ᐊᑎᖓᒍᑦ ᐊᖏᖅᑕᐅᓚᐅᖅᑳᕋᓂ ᑐᓴᐅᒪᖃᑦᑕᐅᑎᓕᕆᔨᒃᑯᑦ ᑐᑭᒧᐊᒃᑎᑦᑎᔨᖓᓄᑦ. 

 

ᓯᖁᒥᑦᓯᓃᑦ ᑖᒃᑯᓂᖓ ᐊᑐᐊᒐᕐᓂᒃ ᐃᓂᖅᑎᖅᑕᐅᒍᑎᒃᑯᑦ ᑲᒪᒋᔭᐅᒍᓐᓇᖅᑐᑦ, ᑎᑭᐅᑎᓯᒪᔪᓂᒃ ᐊᒻᒪᓗ 

ᐃᓚᒋᔭᐅᓪᓗᑎᒃ ᓄᖅᑲᖅᑎᑕᐅᓂᖅ ᐱᔾᔪᑎᖃᕐᓗᓂ. 

 

IX. ᖃᕆᑕᐅᔭᓕᕆᔾᔪᑏᑦ ᐊᒻᒪᓗ ᐅᖄᓚᐅᑎᓕᕆᔾᔪᑏᑦ  

 

ᐱᕙᓪᓕᐊᑎᓪᓗᒋᑦ ᐊᔾᔨᒌᓕᕐᑎᑦᑎᓂᖅ, ᐊᑑᑎᖃᑦᑎᐊᖁᓪᓗᒋᑦ ᐊᒻᒪᓗ ᓄᓇᕗᑦ ᑐᙵᕕᒃᑯᑦ ᖃᕆᑕᐅᔭᓕᕆᔾᔪᑎᖏᑦ 

ᐊᔪᖏᖁᓪᓗᒋᑦ ᐊᒻᒪ ᐅᖄᓚᐅᑎᓕᕆᔾᔪᑎᖏ, ᑕᒪᕐᒥᑦ ᓂᐅᕕᕐᑕᐅᔪᑦ ᖃᕆᑕᐅᔭᐃᑦ ᐱᖃᓯᐅᑎᓗᒋᑦ ᖃᕆᑕᐅᔭᓄᑦ 

ᑐᒃᑕᕐᕖᑦ, ᑎᑎᕋᖃᑦᑕᐅᑎᔪᓐᓇᕈᑏᑦ, ᐱᖑᐊᕈᑏᑦ, ᖃᕆᑕᐅᔭᑦ ᓇᑦᓴᒐᐃᑦ, ᐃᓄᖕᒧᑦ ᐊᑕᐅᓯᒧᑦ ᑐᕌᖓᔾᔪᑏᑦ, 

ᑕᑯᓐᓇᕐᑕᐅᒍᓐᓇᕈᑎᖏᑦ ᐊᒻᒪ ᐱᒻᒪᕆᐅᔪᑦ ᖃᕆᑕᐅᔭᓄᑦ ᑎᑎᕋᕈᓐᓇᕈᑏᑦ (ᐆᒃᑑᑎᒋᓗᒍ, ᐊᐅᓚᑕᐅᒍᑎᖏᑦ, 

ᑎᑎᕋᕈᓐᓇᕈᑎᖏᑦ ᐊᒻᒪ ᓯᓚᑖᓂᑦ ᐱᕋᔭᑦᑕᐅᔭᐃᒃᑯᑎᖏᑦ) ᓴᖅᑭᑕᐅᓂᐊᖅᐳᑦ ᐅᕝᕙᓘᓐᓃᑦ ᓈᖕᒪᒋᔭᐅᓂᐊᕐᐳᑦ 

ᑐᓴᐅᒪᖃᑦᑕᐅᑎᓕᕆᔨᒃᑯᑦ ᐱᓕᕆᕕᖓᓄᑦ.  


